Сыктывкарса коми войтырлӧн конференция (Сыктывкар, 2016 во, вӧльгым 18-ӧд лун)


РАССЫХАЕВ Ӧльӧш,
«Коми войтыр» ӧтмунӧмысь
Сыктывкарса юкӧнлӧн веськӧдлысь

2015 вося Сыктывкарса коми войтырлӧн конференциялысь Помшуӧмъяссӧ олӧмӧ пӧртӧм серти «Коми войтыр» ӧтмунӧмысь Сыктывкарса юкӧнлӧн вогӧгӧрся удж йылысь сёрни

Бур лун, дона войтыр! Бур лун, бӧрйӧмаяс да корӧмаяс!

Колян во, вӧльгым тӧлысь 6-ӧд лунӧ, тайӧ жыръяс, мый ӧні, ремонт нуӧдӧм бӧрын, шусьӧ «Сыктывкар» концерт жырйӧн, юркарса коми войтырлӧн конференция дырйи вӧлі бӧрйӧма 34 морта представительство, кодлӧн медшӧр могӧн вӧлі пӧртны олӧмӧ конференциялысь шуӧмъяссӧ. Матысса чукӧртчылігӧн Сыктывкарса представительствоӧн веськӧдлысьӧн вӧлі бӧрйӧма Алексей Николаевич Рассыхаев. Мария Вячеславовна Кузьбожеваӧс вӧлі бӧрйӧма «Коми войтыр» ӧтмунӧмса Исполкомӧ.
Во чӧжӧн вӧлі нуӧдӧма 7 заседанньӧ, кӧні видлалӧма резолюция серти удж, Коми войтырлӧн съезд да Фин-йӧгра войтырлӧн конгресс йылысь юалӧмъяс, Сыктывкарса конференция кежлӧ дасьтысьӧм, и с.в.
Резолюция шыльӧдӧм-мольӧдӧм бӧрын Сыктывкарса администрация дасьтіс да вынсьӧдіс 2015 вося ӧшым 15-ӧд лунӧ конференциялысь помшуӧмъяссӧ олӧмӧ пӧртӧм йылысь план, кытчӧ пыртӧма 16 вӧзйӧм. Мый та серти Сыктывкарса администрация да «Коми войтыр» ӧтмунӧмлӧн Сыктывкарса представительство вӧчӧ, ми сёрнитім тавося косму тӧлысь 20-ӧд лунӧ ӧтувъя сӧвешанньӧ дырйи. Талун юркарса администрация докладысь кывзім сы йылысь, мый содтӧд вӧчӧма план серти. Нимкодь, мый унатор олӧмӧ пӧртӧма нин либӧ матысса кадӧ вӧчасны. Сідз, Вылыс Максаковкаса вузасянінын восьтӧма «Сбербанклысь» банкомат, «Волна» культура керкаын дзоньталӧма шоныд сетан система, а Гӧрд Затонын школа кыпӧдӧм могысь босьтчисны дасьтыны смета. Миян туясьӧмъясысь тыдовтчис, мый таво культура учреждениеясын тшӧкыдджыка кутісны вӧдитчыны коми кывйӧн да сьыланкывъясӧн.
Ыджыд удж культура юкӧнын нуӧдӧ Юркарса коми культура шӧрин, сійӧн веськӧдлӧ Ольга Ивановна Камаева, коді талун кутас на сёрнитны. Таво Коми культура шӧрин пасйис 15 вося тшупӧда пас, такӧд йитӧдын котыртіс «Олан гаж, выль да важ» фестиваль, кӧні налӧн уджыс вӧлі петкӧдлӧма уна боксянь. Коми культура шӧрин – тайӧ карса землячествояслӧн, сьылысь котыръяслӧн, «Коми войтыр» ӧтмунӧмса Сыктывкар представительстволӧн юрсюянін. Окотапырысь татчӧ волам пӧттӧдз сёрнитны комиӧн, тӧдмавны выльторъяс, юксьыны наӧн, паныдасьлыны Михаил Николаевич Бурдинлӧн профессиональнӧй сьылан котыркӧд. Кӧсъям, медым татшӧм кодзулыс югъяліс на тані. Коми культура шӧрин нуӧдӧ уна мероприятие, мый ас кадӧ вӧзйыліс «Коми войтыр» ӧтмунӧм: коми нывъяс пӧвстын «Райда» конкурс, учрежденньӧяс коми колоритӧн медбура мичмӧдӧм карса конкурс, коми кывъя республикаса да карса КВНъяс. Карбердса посёлокъясысь сьылан-йӧктан котыръяслы быд во нуӧдӧны «Кужам сьывны, кужам и ворсны» фестиваль. Таво сійӧ вӧлі Вылыс Максаковкаын да сиӧма Николай Михайлович Дьяконовлӧн чужӧмсянь 95 волы.

Сэк жӧ колӧ пасйыны, мый колян вося конференция Резолюциялӧн мукӧд юалӧм вылӧ вочакывйыс абу тырвыйӧ. Шуам, коми вӧралан календар выльлаӧ вуджӧдігӧн колӧ вӧлі эськӧ сы гӧгӧр сувтӧдны лавкаяс да мичмӧдны клумбаясӧн. Календар вуджӧдӧма, а но уджсӧ помӧдзыс абу вайӧдӧма.
Сыктывкарса администрациялӧн отчёт серти, Сыктывкарын коми кывйӧн вӧдитчӧм кузя мониторинг нуӧдӧ сӧмын Велӧдан управленньӧ.
Корим 2016 во вылӧ сетны сьӧма отсӧг «Оліс-выліс мойд» школаяскостса фестиваль-конкурслы. Вочакывйын гижӧма сӧмын сы йылысь, кыдзи 2015 воын тайӧ фестивальыс мунӧма. Тайӧ зэв аслыспӧлӧс карса конкурс, кӧні роч челядь, кодъяс велӧдӧны коми кыв, пуктӧны комиӧн мойдъяс. Медводз ордйысьӧны школаса, а сэсся карса тшупӧдын. Колян во конкурс-фестивальыс муніс зэв кыпыда. Ме и ачым донъялі мукӧдыскӧд ӧтвылысь да чуймалі, кутшӧм окотапырысь роч челядь ворсӧны, зільӧны сёрнитны комиӧн. Ворсігӧн и чужӧ коми кыв дорӧ муслуныс, пыдди пуктӧмыс. И таын тыдалӧ коми кыв велӧдысьяслӧн ыджыд уджыс!
Колӧ тӧдчӧдны, мый конкурс дасьтӧмӧ ыджыд пай пуктіс 18-ӧд номера шӧр школаса коми кыв велӧдысь Ирина Алексеевна Чумакова. Сійӧ пырӧ Сыктывкарса представительствоӧ. Коми войтырлӧн карса конференция нимсянь И.А. Чумаковаӧс мӧдӧдлім Суомиӧ фин-йӧгра войтырлӧн VII ставмирса конгресс вылӧ. Та кындзи, 2016 воын сійӧ шедӧдіс «Коми велӧдысь» республикаса конкурсын медбур ним. Таво жӧ, тӧлысь сайын на, дорйис Коми мулысь да коми велӧдысьяслысь нимсӧ россияса тшупӧдын нин – «Чужан кыв велӧдысьяслӧн ставроссияса мастер-класс» конкурсын шедӧдіс «Велӧдысь-мастер» нимпасын 2 места. Ирина Алексеевна! Сыктывкарса представительство нимсянь пӧся чолӧмалам Тіянӧс тайӧ вермӧмнас!
Таво, ӧшым тӧлысь 7-9 лунъясӧ «Оліс-выліс мойд» школаяскостса фестиваль-конкурс бара нуӧдам. Корсям отсӧг сетны кӧсйысьясӧс, челядьсӧ да велӧдысьяссӧ ышӧдысьясӧс. Нимкодь лоӧ аддзывны Тіянӧс Гала-концерт дырйи, кодӧс нуӧдасны фестиваль бӧрын быдӧнлы, коді кӧсйӧ ачыс аддзывны, кыдзи ӧнія кадӧ сыктывкарса школаясын велӧдӧны коми кыв, кутшӧм шедӧдӧмъяс эмӧсь ныв-зонъяслӧн.

Представительствоӧ пырысьясӧн вӧлі нуӧдӧма и мукӧд удж, мый абу индылӧма планас. Сідз, Сыктывкарса представительствоӧ шыӧдчылісны дзоньвидзалун серти баннеръяс комиӧдӧм могысь. Донъялім да вӧзйим мӧвпъяс, кыдзи позьӧ мичмӧдны керйысь тшупӧм сідз шусяна вузасян керкаяс – найӧс позьӧ вӧлі аддзыны Республикалысь юбилей пасйигӧн Сыктывкарын. Представительствосянь кык морт пырӧны Дизайн да карса ландшафт сӧветӧ, мукӧдыскӧд ӧттшӧтш найӧ дӧзьӧритӧны юркарлӧн чужӧм бан вӧсна.
Сыктывкарын коми ру сӧвмӧдӧм нырвизьысь окота вайӧдны нӧшта со татшӧм водзмӧстчӧм. Томулов чукӧр шыӧдчӧма «Додо пицца» компании дорӧ да вӧзйӧма комиӧдны менюсӧ. Регыдъя кадӧн татшӧм менюыс чужӧма, со видзӧдлӧй. Тайӧ зэв бур водзмӧстчӧм! Чайта, бизнесын мукӧд уджалысьыслы колӧ босьтны насянь пример.
Колян вося конференция Резолюцияын уна вӧзйӧм вӧлі индӧма республикаса исполнительнӧй власьтъяслы. Став вочакывсӧ лыддьыны кад абу, сувтла сӧмын некымынтор вылӧ.
Конференция дырйи, кыдзи помнитанныд, ёся сёрнитім «Юрган» телеканаллӧн юӧртан политика йылысь, вӧзйим содтыны коми уджтасъяс, лӧсьӧдны ас мультфильмъяс, петкӧдлыны театръясын пуктӧм коми спектакльяс, и с.в. Воис связь да юӧр сетан министерствоысь вочакыв. Сэні ыстысьӧма сы вылӧ, мый ас мультфильм вӧчӧм могысь абу колана ресурс. Но эм и бурланьӧ вежсьӧмъяс: таво петісны выль уджтасъяс – «Ӧnet» да «Говорим по-коми», петкӧдлӧны коми спектакльяс серти передачаяс; ӧтуввезйӧ кутісны содтыны коми уджтасъяс. Тайӧ кивыв налы, коді эз удит видзӧдны эфирӧ петан кадӧ.
Коми республикаын Йӧзӧс велӧдӧм, наука да том войтыр политика министерствоӧс корим босьтчыны да дасьтыны коми кыв велӧдан онлайн-курсъяс, медым быд морт вермис асшӧра велӧдны коми кыв ӧтуввезйын да босьтны велӧдчӧм йылысь сертификат. Вочакывйын унатор гижӧма дистанционнӧй велодӧм йылысь, а помланьыс дженьыда – мый онлайн-курсъяс дасьтан уджас босьтчасны на. Тайӧ корӧмсӧ водзӧ кутам пыртны Резолюцияӧ, кытчӧдз оз юӧртны сайт дасьлун йылысь.
2016 воын коми йӧзлӧн олӧмын вӧлі кык тӧдчана лоӧмтор, кодъяс индӧны матысса вояс вылӧ нырзвизь: коми войтырлӧн Съезд да Фин-йӧгра войтырлӧн ставмирса конгресс. Кыкнан ыджыд чукӧртчӧмыслӧн Резолюцияыс эм Тіян папкаын.
Коми войтырлӧн XI Съезд муніс 2016 вося урасьӧм тӧлысь 12–14 лунъясӧ Сыктывкарын Драма театрын. Ыджыд чукӧртчӧмсӧ сиӧма сикт сӧвмӧдӧмлы. Сыктывкарсянь съезд вылӧ вӧлі бӧрйӧма 52 морт. Нӧшта на унджыкӧн отсасисны сійӧс дасьтыны. Карса делегатъяс веськӧдлісны секцияяс уджӧн, дасьтісны колана документ балаяс да съезд помасьӧм бӧрын дыр на шыльӧдісны-мольӧдісны Резолюция да рекомендацияяс. Та вылӧ видзӧдтӧг, ӧніӧдз на абу кырымалӧма съезд шуӧмъяс серти олӧмӧ пӧртан план.
«Коми войтыр» ӧтмунӧмлӧн Президиумӧ вӧлі бӧрйӧма некымын мортӧс, кодъясӧс мӧдӧдлім съезд вылӧ Сыктывкарсянь делегатъясӧн: С.И. Габов, З.В. Остапова, А.Н. Рассыхаев, Я.С. Сажина, Г.Ф. Хатанзейский.

Быть колӧ юӧртны нӧшта ӧти юӧр: «Коми войтыр» исполкомлӧн уджалан жыр воссис Коми Республикаса войтырлӧн Ёртасян керкаын.
Фин-йӧгра войтырлӧн VII ставмирса конгресс таво муніс Суомиын Лахти карын лӧддза-номъя тӧлысь 15–17 лунъясӧ «Фин-йӧгра войтыр зумыд сӧвмӧмлань» пас улын. Кыдзи помнитанныд, колян вося коми войтырлӧн конференция дырйи конгресс вылӧ бӧрйылім куим мортӧс: О.И. Камаева, З.В. Остапова, И.А. Чумакова. Ставнас, конгресс дырйи коми йӧзсянь уджалӧма 17 делегат (куимӧн эз вермыны ветлыны) да 27 наблюдатель. Тайӧ вӧлі медыджыд делегация пиысь ӧти.
«Коми войтыр» ӧтмунӧм вӧлі лӧсьӧдӧма коми йӧзлысь кыв да право дорйӧм могысь. Тайӧ нырвизьыс медшӧр, мыйысь кежны некыдзи оз позь. Джын коми мортыс олӧ каръясын. Сідз, Сыктывкарын, 2010-ӧд воын Йӧзӧс ставроссияса гижӧдӧм серти, олӧма 250 900 морт, на пиысь 64 983 коми, либӧ 25,9%. 
Карын олӧм петкӧдлӧ, мый комиӧн сёрнитысь челядьлы пӧшти некӧн чужан кывнас вӧдитчыны: гортын, школаын коми кыв урокъяс дырйи да челядь видзанінын – со и ставыс. Медым позис вӧдитчыны коми кывйӧн паськыдджыка, коми культураӧн тӧдмасьны, Сыктывкарын вӧлі лӧсьӧдӧма коми семьяяс ӧтувтысь «Шуда котыр» клуб. Медводдза чукӧртчӧмыс колян во вӧлі сиӧма выльвося гажлы. Челядьлы зэв нимкодь вӧлі аддзыны на моз жӧ сёрнитысь ныв-посниӧс, кывны комиӧн сёрнитысь Кӧдзыд пӧльӧс да Лымнылӧс, висьтавны налы коми кывбуръяс. Таво найӧ ӧтвыв чукӧртчылісны шаньгаяс пӧжавны. «Шуда котыр» клуб котыртӧмысь аттьӧавны кӧсъя Людмила Николаевна Камбаловаӧс.
Пыр тшӧкыдджыка коми кывйӧн вӧдитчӧны ӧтуввезйын. Медым ышӧдны гижны комиӧн, «Коми войтырлӧн» Сыктывкарса представительство водзмӧстчис да таво нуӧдіс коми блогеръяс пӧвстын республикаса конкурс – шусьӧ «Коми блогйысь». Со татшӧм вылькыв чужис! Блогйысь – сідзкӧ «блогер». Коми блогйысьыс ӧнія кад кежлӧ абу этша, морт кызь. Конкурсӧ пырӧдчисны сыктывкарсаяс, Кӧрткерӧс да Кулӧмдін районсаяс, Кабардино-Балкарияын олысь. Вермысьяслысь нимъяссӧ юӧртам конкурслысь кывкӧртӧдъяс нимӧдігӧн. Сійӧ лоӧ ӧшым тӧлысь 6-ӧд лунӧ 16.30-ын юркарса Коми культура шӧринын. Конкурс нуӧдны отсасис Сыктывкаркарса коми культура шӧрин да Коми Республикаса национальнӧй политика министерство. Эм мӧвп локтан во бара нуӧдны коми блогйысьяс пӧвстын республикаса конкурс.
2016 воын коми войтырлысь быдвося конференция шуим нуӧдны «Сыктывкар вӧсна тӧждӧн: ставыс миян киын» ним улын. Окота, медым юркарын эз чин водзынджык босьтӧм ӧдыс – и коми кыв да культура юкӧнын, и юркар мичмӧдӧм-пелькӧдӧмын. Такӧд йитӧдын Сыктывкарса представительство вӧзйӧ юркарса администрациялы да карса сӧветлы видлавны со татшӧм вӧзйӧмъяс.
Медводдза вӧзйӧм. Сыктывкарын Коми национальнӧй гимназияын коймӧд во нин велӧдӧны комисӧ кыдз чужан кыв. 2016 воын коймӧдысь нин чукӧртісны ныв-зонмӧс, кодъяс 1-дза классянь велӧдчӧны тайӧ уджтас сертиыс. Татшӧм уджсӧ колӧ ошкыны, ӧд тайӧ став Коми Республикаса школаяслы бур пример. И тайӧ сы кадӧ, кор кывсьӧ, мый нэмӧвӧйся коми сиктса школаясын кокньӧдчӧны да босьтчӧны велӧдны комисӧ кыдзи каналан кыв. Сэк жӧ, колӧ пасйыны, мый бур эськӧ Сыктывкарса бюджетысь аддзыны сьӧм, медым Коми национальнӧй гимназияын вежны важмӧм канализация трубаяссӧ да актӧвӧй залсьыс пуклӧсъяссӧ.
Мӧд – сыктывкарса автобусъяс йылысь. Сыктывкарын колӧ кыпӧдны вылӧджык автобусын ветлан культура. Эм унатор, мый позьӧ та серти шуны, но висьтала сӧмын ӧти мӧвп. Юркарӧ воӧм выль автобусъясын эм автоинформатор – юӧртӧ сувтланін йылысь рочӧн. Миян корӧм – медым сувтланінъяс йылысь юӧртісны кык кывйӧн – и комиӧн, и рочӧн. Татшӧм ногӧн позьӧ паськӧдны коми кыв бергаланінсӧ, бырӧдны комиӧн сёрнитысьяс пӧвстын тшӧкыда овлысь ӧшыбкаяссӧ, велӧдны комиӧнджык шуавны карса иннимъяс. Шуам, коми морт кутас шуны – «Кӧджпом», а оз «Кочпон», «Коймӧд поликлиника», а оз «Третьей поликлиника», и с.в. Чайта, тайӧ колана удж, медым коми кыв юргис быдлаын!
Коймӧд вӧзйӧм – кар мичмӧдӧм да карса туйяс дзоньталӧм. Сыктывкарті подӧн либӧ автобусӧн тшӧкыда ветлысьяс казялӧны, кӧні да мый колӧ дзоньтавны да бурмӧдны, а кытысь чинтыштны-вежыштны. Сідз, Гаражнӧй уличаті ветлысьяс норасьӧны сы вылӧ, мый сэні некытчӧ шогмытӧм тротуар – коктӧ позьӧ чегны. 4-ӧд автобусӧн кӧ мунны да петны «Травмпункт» сувтланінын, казялам, мый сэні некутшӧм остановка абу. Эм сӧмын автобус виччысянін йылысь юӧртан пӧв, кокӧн талялӧм эжа – а юрвевт абу! Вӧзъям Сыктывкарса администрациялы пыртны локтан воясся дзоньтасян планъясӧ Гаражнӧй уличаса тротуар лӧсьӧдӧм да автобус сувтланін пуктӧм.
Эм нӧшта ӧти вӧзйӧм. Эжвасянь юркарӧ 54-ӧд №-а автобусӧн локтігӧн, Печора уличасянь Карла Маркс уличалань кежигӧн, ӧтпырйӧ куим автобус виччысянін – ӧта-мӧдсьыс костыс 150 метра. Абу-ӧ тайӧ лышкыдасьӧм? Гашкӧ, куимсьыс ӧтисӧ сувтӧдны сэтчӧ, кӧні сувтланіныс абу на лӧсьӧдӧма?
Мукӧд вӧзйӧм лыдын окота висьтавны со татшӧм мытшӧд йылысь. Ми корсям петан туйяс, кыдзи кыпӧдны чужан кывлысь тӧдчанлунсӧ, медым челядьлӧн вӧлі стимул коми кывсӧ велӧдны. Ӧти татшӧм нырвизь – коми кыв да литература экзамен сдайтӧмысь содтӧд балл сетӧм. Вӧзъям тайӧ юалӧмсӧ видлавны Коми республикаса Велӧдӧм, наука да том войтыр политика министерстволы да сетны вочакыв.
Представительствосянь докладын индӧма абу став миян корӧмыс. Унджык позьӧ лыддьыны Резолюцияысь, а мукӧд вӧзйӧм серти лоӧны на сёрнитысьяс.
Коми войтырлысь конференция котыртны дасьтӧмысь аттьӧавны кӧсъя «Коми войтырлӧн» Сыктывкарса представительствоӧ пырысьясӧс: О.И.Камаеваӧс да коми культура шӧринын уджалысьясӧс, М.В. Низовцеваӧс, В.В. Поповӧс, Г.Ф. Хатанзейскийӧс, Н.А. Хозяиноваӧс, Н.А. Чалановаӧс, Е.Н. Ярошенкоӧс. Зэв ыджыд аттьӧ!

